
Y diweddaraf am gynlluniau hyfforddiant ac addysg ar gyfer y sector gwirfoddol yng Nghymru

Ionawr 2008

	Cynnwys

	

	· Y diweddaraf ar weithgarwch y Cynghorau Sgiliau Sector yng Nghymru



	· Newyddion gan yr Adran Addysg, Dysgu Gydol Oes a Sgiliau (DELLS) 




	· Ymchwil




	· Newyddion eraill




	· Newyddion WCVA





Y diweddaraf ar weithgarwch y Cynghorau Sgiliau Sector yng Nghymru

Dysgu Gydol Oes y DU

Ymgynghoriad ar strwythur Fframwaith Cymwysterau Athrawon i Gymru

Yn dilyn llwyddiant datblygu safonau ar gyfer athrawon, tiwtoriaid a hyfforddwyr yn y sector dysgu gydol oes yng Nghymru, cafodd Dysgu Gydol Oes y DU ei wahodd gan Lywodraeth Cynulliad Cymru i ymgynghori ar strwythur ar gyfer Fframwaith Cymwysterau Athrawon. Hyd yn hyn mae’r ymgynghoriad wedi bod ar ffurf trafodaethau gyda grwpiau ffocws arbenigol a digwyddiad ymgynghori cenedlaethol yn Llandrindod, gyda dros 70 yn bresennol.
Isod, ceir dolen at y papur trafod, sy’n nodi’r cynigion ar gyfer strwythur i’r Fframwaith Cymwysterau Athrawon newydd i Gymru a’r holiadur cysylltiedig. Drwy’r holiadur hwn, mae Dysgu Gydol Oes y DU yn ceisio cadarnhau canfyddiadau’r ymgynghoriad a sicrhau bod unrhyw bryderon neu gyfraniadau’n cael eu cofnodi er mwyn cyfrannu at ddatblygiad y cymwysterau yn y dyfodol. Bydd angen derbyn unrhyw sylwadau erbyn 18fed Ionawr 2008.
Llwythwch y papur trafod i lawr yma
Llwythwch yr holiadur i lawr yma
Sgiliau ar gyfer Cyfiawnder

Uwch Gynhadledd Sgiliau 2008

Dydd Mawrth 4 Mawrth 2008, Swydd Gaer

Ymunwch ag eraill o bob rhan o sector Cyfiawnder y DU a gwrando ar siaradwyr gwadd o’r maes sgiliau, y newyddion diweddaraf am yr agenda sgiliau, a rhwydweithio a rhannu gwybodaeth ac ymarfer da gyda chydweithwyr o bob rhan o’r sector. I gael gwybod mwy ac i archebu’ch lle, edrychwch ar www.skillssummit2008.co.uk  

‘Dewin’ ar-lein yn helpu i ddod o hyd i gyllid i’r Sector Cyfiawnder

Bydd hi’n haws i fudiadau yn y sector gwirfoddol neu gyhoeddus chwilio am gyllid ar gyfer prosiectau sy’n ymwneud â’r sector Cyfiawnder, diolch i declyn chwilio newydd ar-lein.

Mae Sgiliau ar gyfer Cyfiawnder, sef y Cyngor Sgiliau Sector ar gyfer y sector Cyfiawnder, wedi lansio’r ‘dewin cyllido’ ar ei wefan, sef gwasanaeth rhad ac am ddim i ddefnyddwyr dros y deuddeg mis nesaf.

Mae’r Dewin Cyllido yn gronfa ddata sy’n galluogi cyflogwyr ac unigolion i chwilio am gyllid sy’n benodol i’r sector Cyfiawnder, ar gyfer amrywiaeth o weithgareddau o ddechrau prosiectau i hyfforddi a datblygu’r gweithlu. Caiff y gronfa ddata ei diweddaru bob dydd.

Bwriedir i’r gronfa ddata gyd-fynd ac nid disodli deialog parhaus gyda chyllidwyr megis y Cyngor Dysgu a Sgiliau, DCELLS neu gyrff cyllido cyhoeddus eraill.

Bydd gwybodaeth ar gael o www.skillsforjustice.com 
SkillsActive
Canolbwyntio ar 2007: Ymchwil Sgiliau Cyflogadwyedd ar gyfer Cymru
Er mwyn deall yn union beth oedd y bylchau a’r prinder sgiliau hyn yng Nghymru, a sut oedd modd eu cau, llwyddodd SkillsActive i gael cyllid gan Gronfa Datblygu Sgiliau Llywodraeth Cynulliad Cymru. Roedd hyn wedi galluogi rhagor o ymchwil, wedi’i gynnal mewn partneriaeth ag Athrofa Prifysgol Cymru Caerdydd (UWIC), i fater ‘cyflogadwyedd’ mewn perthynas â bylchau sgiliau a phrinder sgiliau.

Prif nodau’r prosiect oedd canfod y sgiliau penodol sy’n sail i’r prinder ‘sgiliau cyflogadwyedd’ honedig ym meysydd gwaith tîm, delio â chwsmeriaid, cyfathrebu, datrys problemau a sgiliau rheoli. Roedd yn ymgais fanwl i ddiffinio’r mater, a defnyddir y canfyddiadau penodol i gyfrannu at ddatblygu’r cwricwlwm a chynghori darparwyr hyfforddiant ar gynnwys amrywiol raglenni.

Dywedodd Richard Tobutt, rheolwr cenedlaethol SkillsActive yng Nghymru; “Mae canlyniadau’r ymchwil yn werthfawr dros ben i gyflogwyr yng Nghymru ac mae’r canfyddiadau’n tynnu sylw at yr elfennau hanfodol y mae angen eu cynnwys yng nghwricwlwm cyrsiau a chymwysterau i baratoi’r rheini a allai fod eisiau gyrfa yn y sector. Yn ei hanfod, bydd y prosiect hwn yn helpu i sicrhau bod y cyflenwad yn ateb y galw, a bod graddedigion yn addas ar gyfer byd gwaith, a ddylai gael effaith gadarnhaol ar gyflogaeth yn y sector hamdden actif a dysgu.”

Mae adroddiad terfynol yr ymchwil ar gael i’w lwytho i lawr yma ac mae astudiaeth achos ar gael yma
£300,000 i ddatblygu’r ganolfan gwaith chwarae genedlaethol gyntaf yng Nghymru

Mae SkillsActive wedi gweithio mewn partneriaeth â Chwarae Cymru i sicrhau cyllid gan Lywodraeth Cynulliad Cymru i ddatblygu Canolfan Genedlaethol ar gyfer Addysg a Hyfforddiant Gwaith Chwarae yng Nghymru. Bydd y ganolfan yn cefnogi’r sector gwaith chwarae i ddarparu gwasanaethau o safon i blant.

Drwy’r ymchwil a wnaed yn y Cytundeb Sgiliau Sector, daeth SkillsActive o hyd i fylchau sgiliau ac anghenion hyfforddiant y sector gwaith chwarae yng Nghymru a oedd yn cymeradwyo datblygu’r ganolfan newydd. Gweithiodd SkillsActive a Chwarae Cymru gyda’i gilydd i gynhyrchu’r cynllun busnes llwyddiannus.

Dywed Richard Tobutt, rheolwr SkillsActive yng Nghymru:

“Mae hwn yn gam ardderchog ymlaen ar gyfer y sector gwaith chwarae yng Nghymru. Bydd y ganolfan genedlaethol yn gam mawr ymlaen o ran ymateb i anghenion cyflogwyr a bydd yn sicrhau bod mwy o addysg a hyfforddiant gwaith chwarae o ansawdd ar gael ledled Cymru ac y bydd hi’n haws cael gafael ar yr addysg a’r hyfforddiant hwnnw.”

Bydd y ganolfan yn cyfoethogi bywydau plant a phobl ifanc drwy eu profiad o chwarae drwy hyrwyddo chwarae a gwaith chwarae a chynyddu’r cyfleoedd dysgu ar gyfer gweithwyr chwarae. Prif swyddogaethau’r ganolfan fydd darparu seilwaith ar gyfer datblygu a darparu hyfforddiant ac addysg a gwella argaeledd, hygyrchedd ac ansawdd addysg a hyfforddiant gwaith chwarae yng Nghymru. Bydd hyn maes o law yn cynyddu nifer y gweithwyr chwarae cymwysedig. Bydd y ganolfan yn rhoi sylw i brinder mewn gwybodaeth a sgiliau a bydd yn hwyluso ymchwil i gefnogi datblygu’r gweithlu. Bydd hefyd yn rhoi gwybodaeth am yrfaoedd a hyfforddiant ar gyfer gweithwyr chwarae a darpar weithwyr chwarae.

Dywedodd Bonel, cyfarwyddwr uned gwaith chwarae SkillsActive:

“Mae hwn yn gyflawniad ardderchog ar gyfer datblygu’r gweithlu gwaith chwarae yng Nghymru. Mae’n gam mawr ymlaen ar gyfer datblygu addysg a hyfforddiant sy’n berthnasol i anghenion plant a phobl ifanc mewn amgylcheddau gwaith chwarae ac yn enghraifft o waith partneriaeth cryf rhwng SkillsActive a Chwarae Cymru.”

Dywedodd Tillie Mobbs, swyddog polisi yn Chwarae Cymru:
“Mae Chwarae Cymru yn falch o ddatblygu Canolfan Genedlaethol ar gyfer Gwaith Chwarae mewn partneriaeth â SkillsActive. O ran darparu addysg a hyfforddiant gwaith chwarae mewn modd strategol, mae hyn yn cynrychioli rhan fawr o’r jig-so yma yng Nghymru. Mae’n rhoi offeryn newydd i ni ar gyfer darparu rhaglenni dysgu ar draws y wlad. Gallwn ddechrau ateb y sialensiau o ran darparu ansawdd y bu eu hangen ar nifer o’n cyflogwyr ers cryn amser.”
Newyddion o’r Adran Plant, Addysg, Dysgu Gydol Oes a Sgiliau (DCELLS) 
Cynllun Sabothol yr Iaith Gymraeg – Ebrill 2008

Mae’r Cynllun Sabothol Iaith Gymraeg wedi cael ei gynnal yn llwyddiannus er Ionawr 2006, ac mae’r adborth gan y rheini sydd wedi cymryd rhan yn gadarnhaol dros ben.  O ganlyniad i hyn, ac arfarniad allanol, mae’r cynllun peilot cychwynnol wedi'i ymestyn am gyfnod o ddwy flynedd arall, gyda'r cyrsiau’n cael eu cynnal ym Mangor ac yng Nghaerdydd tan fis Gorffennaf 2009.

Anelir y cynllun at athrawon, darlithwyr a darparwyr hyfforddiant yn y gwaith sy’n siarad Cymraeg yn weddol rugl ond nad ydynt yn ddigon hyderus nac yn meddu ar y derminoleg arbenigol i ddefnyddio’r sgiliau hyn mewn cyd-destun proffesiynol.

Mae dau wahanol fath o hyfforddiant ar gael, naill ai’r cwrs llawn amser am floc o dri mis neu’r cwrs dysgu o bell, cyllidir y naill a’r llall yn llawn gan Lywodraeth Cynulliad Cymru. Y dyddiad cau ar gyfer derbyn ceisiadau ar gyfer cwrs Ebrill 2008 yw 1 Chwefror 2008. 

Mae rhagor o wybodaeth a phecyn ymgeisio ar gael o www.wales.gov.uk/sabbaticalsscheme 

Llywodraeth Cynulliad Cymru yn dathlu gwobr hyfforddiant genedlaethol

Roedd staff Llywodraeth Cynulliad Cymru yn dathlu wythnos diwethaf ar ôl cael gwobr genedlaethol i gydnabod rhaglen hyfforddi arloesol. 

Mae Rhaglen Cenhadon dros Newid Llywodraeth Cynulliad Cymru, a gynlluniwyd ac a ddatblygwyd gan staff yn 2002, wedi ennill Gwobr Hyfforddiant Genedlaethol y DU am ei “ymrwymiad neilltuol i ragoriaeth” ac fe’i cydnabuwyd fel rhaglen y dylid ei rhannu a’i hefelychu ledled y DU.

Mae’r rhaglen, a anelir at newid diwylliant mudiad, yn dysgu pobl sut mae mynd â’u syniadau newydd arloesol eu hunain rhagddynt a chwyldroi’r ffordd y mae mudiad yn gweithredu.

Wrth ganmol y rhaglen, dywedodd un o’r “Cenhadon”:

O’r cychwyn cyntaf roedd y cwrs wedi gwneud i ni feddwl yn glir ar sawl lefel – gan nodi’r hyn a fyddai’n ‘llwyddiant’; diffinio’r hyn yr hoffem ei gyflawni; a gwireddu pwysigrwydd cyfathrebu effeithiol.

Canmolodd y corff dyfarnu’r rhaglen am gyflwyno gwelliannau sylweddol i bobl Cymru. 

Addo a pherfformio (Adolygiad Webb)

Cafodd Adroddiad yr Adolygiad Annibynnol o Genhadaeth a Phwrpas Addysg Bellach yng Nghymru yng nghyd-destun y Wlad sy’n Dysgu: Gweledigaeth ar Waith, ei gyhoeddi yn ystod mis Rhagfyr. 

Nodwyd yr angen am adolygiad polisi trwyadl o genhadaeth a phwrpas y sector addysg bellach yng Nghymru yn y Wlad sy’n Dysgu: Gweledigaeth ar Waith. Cytunodd y Gweinidog dros Addysg, Dysgu Gydol Oes a Sgiliau (ELLS) y byddai angen i’r Adolygiad fod yn gyfannol, gan gynnwys arfarniad nid yn unig o Sefydliadau Addysg Bellach, ond dadansoddiad o swyddogaethau ehangach y sector hefyd.  Roedd hyn yn cynnwys dadansoddi datblygiadau mewn addysg 14-19; y gallu i ymateb i anghenion sgiliau cyflogwyr a’r economi; dysgu oedolion, cyfiawnder cymdeithasol ac ymgysylltu â’r gymuned; y rhyngwyneb gyda darpariaeth addysg uwch; ac anghenion dysgwyr ôl-14 yng Nghymru a’r gallu i ymateb i’r anghenion hynny.  Syr Adrian Webb a gynhaliodd yr adolygiad gyda chymorth Sheila Drury CBE a Gary Griffiths. Cyhoeddwyd yr adroddiad terfynol, a elwir hefyd yn “Adolygiad Webb” ym mis Rhagfyr 2007.
Mae’r adroddiad ar gael o: 

http://new.wales.gov.uk/docrepos/40382/4038232/403829/4038291/1104233/1852119/promise-performance-review-w.pdf?lang=cy 

Rhwydwaith Gwella Ansawdd Dysg

Caiff rhwydweithiau gwella ansawdd Dysg eu rhedeg yn chwarterol ac yn rhanbarthol drwy ddefnyddio offer fideo gynadledda pedair ffordd. Caiff y rhwydweithiau eu rhedeg gan Lywodraeth Cynulliad Cymru ac fe’u darperir yn rhad ac am ddim i gefnogi gwaith y rheolwyr/ymarferwyr sy’n ymwneud ag Ansawdd ar draws y ddarpariaeth o ddysgu ôl-14 mewn ysgolion, colegau, dysgu yn y gwaith, darparwyr hyfforddiant a dysgu cymunedol.

I gael gwybodaeth am y rhwydwaith hwn ac eraill sy’n cael eu rhedeg gan Dysg, edrychwch ar www.dysg.org.uk 
Ymchwil
Darpariaeth Addysg Sgiliau Sylfaenol gan y trydydd sector – Mehefin 2007

Cwblhaodd WCVA ymchwil ar weithgaredd sgiliau sylfaenol yn y sector, sy’n ategu’r gwaith a wneir ar hyn o bryd gan Gyngor Gwirfoddol Lleol Sir y Fflint (FLVC) fel rhan o brosiect cefnogi cenedlaethol yr Asiantaeth Sgiliau Sylfaenol. I weld yr adroddiad, cliciwch yma
Sicrhau Ansawdd wrth ddarparu hyfforddiant: Profiad y trydydd sector yng Nghymru – Mehefin 2007

 Cydnabuwyd bod datblygu systemau sicrwydd ansawdd ar gyfer darparwyr hyfforddiant yn y trydydd sector ymhell ar ôl o'i gymharu â'r sectorau eraill. Teimlwyd hefyd bod systemau ansawdd a ddatblygir yn y cyrff cyhoeddus weithiau’n anodd eu trosglwyddo i fudiadau gwirfoddol amrywiol a bychain yn aml. Mae hyn wedi arwain at awgrym y dylid datblygu nod barcud neu farc ansawdd ar gyfer hyfforddiant a ddarparwyd drwy’r trydydd sector. Fel man cychwyn, cynhaliodd WCVA ddarn byr o waith ymchwil ansoddol er mwyn canfod y problemau a’r posibilrwydd ar gyfer nod barcud o’r fath cyn datblygu cynllun gweithredu ar gyfer y sector. I weld yr adroddiad, cliciwch yma
Newyddion eraill
Grant Hyrwyddo Dysgu ar gyfer Wythnos i Oedolion sy'n Dysgu 2008

Wythnos i Oedolion sy’n Dysgu yw gŵyl a dathliad mwyaf y DU ar gyfer dysgu i oedolion sy’n dysgu, wedi’i gydlynu gan NIACE Dysgu Cymru a gan dderbyn cyllid craidd gan Lywodraeth Cynulliad Cymru a Chronfa Gymdeithasol Ewrop. Mae’r Wythnos i Oedolion sy’n Dysgu yn ymgyrch sy’n cyfuno hyrwyddo cenedlaethol gyda gweithredu lleol. Mae’r ymgyrchoedd yn cynnig cyfle i’r oedolion roi cynnig ar ddysgu rhywbeth newydd drwy gymryd rhan yn un o’r cannoedd o sesiynau cael blas rhad ac am ddim a gynhelir ledled Cymru yn ystod yr wythnos ac mae’n gyfle i ddarparwyr dysgu arddangos eu darpariaeth.

Nod y Cynllun Grant Hyrwyddo Dysgu yw hyrwyddo cyfranogiad mewn dysgu; ei gwneud yn haws cael gafael ar wybodaeth, cyngor ac arweiniad; a hwyluso trefnu sesiynau bach i gael blas ar ddysgu. Mae nifer cyfyngedig o grantiau hyd at £1,000 ar gael, ac mae croeso i unrhyw grŵp neu fudiad gyflwyno cais. Y dyddiad olaf ar gyfer derbyn ceisiadau ar gyfer yr Wythnos i Oedolion sy’n Dysgu yw 7 Mawrth 2008. Mae rhagor o wybodaeth ar gael drwy edrych ar www.learnersweek.org.uk 
Newyddion WCVA
Gwefan Canolfan y Gweithlu yng Nghymru nawr ar-lein

Mae gan Ganolfan y Gweithlu yng Nghymru adran ar wefan WCVA sy’n arbennig ar gyfer datblygu’r gweithlu. Mae’r safle newydd, sydd ar gael yn www.wcva.org.uk a dewis Canolfan y Gweithlu, yn cynnwys gwybodaeth ddefnyddiol, ymchwil a newyddion sy’n ymwneud â datblygu’r gweithlu, y Cyngor Sgiliau Sector, Safonau Galwedigaethol Cenedlaethol a’r sector gwirfoddol yng Nghymru.  Bydd modd cael gafael ar y cylchlythyr cyfredol a hen gylchlythyrau drwy’r safle hefyd. 

Byddem yn gwerthfawrogi eich adborth ac unrhyw syniadau sydd gennych ar gyfer datblygu safle Canolfan y Gweithlu yng Nghymru ymhellach – anfonwch e-bost at Rebekah Williams (rwilliams@wcva.org.uk) gydag unrhyw sylwadau.

Buddsoddwyr mewn Pobl (hanner diwrnod)

22 Chwefror 2008
Y Rhyl

17 Mawrth 2008 
Caerdydd

7 Ebrill 2008 

Llandrindod

Costau:
A £10

B £10 

C  £15

Nod y gweithdy hanner diwrnod hwn yw cyflwyno’r Safon a’r hyn y mae’n ei olygu ar lefel ymarferol i fudiadau yn y sector gwirfoddol.

Mae Buddsoddwyr mewn Pobl yn darparu fframwaith syml, cydnabyddedig ar gyfer gwella busnesau trwy ganolbwyntio ar bobl – gan gynnwys gwirfoddolwyr.

Beth bynnag y bo maint eich mudiad, mae’r Safon Buddsoddi mewn Pobl yno i’ch helpu i wella’r ffordd yr ydych yn gweithio. Rhaid i chi fodloni’r un meini prawf – neu ‘ddangosyddion’ – â mudiadau eraill, ond mae’r Safon yn derbyn y byddwch yn eu bodloni yn eich ffordd eich hun. Mae Buddsoddi mewn Pobl yn cydnabod bod mudiadau’n defnyddio ffyrdd gwahanol i lwyddo trwy gyfrwng eu pobl.

Bandiau prisiau (nid yw’r prisiau hyn yn cynnwys TAW):

A 
Aelodau WCVA

B
Mudiadau Gwirfoddol a chymunedol

C
Eraill

Am ragor o wybodaeth a ffurflen gais ffoniwch Lein gymorth WCVA ar 0800 2888 329, ebost help@wcva.org.uk.
